
Nafarroako Gobernuak 212.000 €-ko diru-laguntza eman dio Merkatarien Elkarteen Federazioari, modernizazio-proiektuak gauzatu ditzan

Ekimen horien helburuak dira: generazio berriei lekukoa ematea, komertzioen erosketa eta afiliazio zentralak sortzea, eta leialtze-sistema bat eratzea

Asteazkena, 2008ko irailak 17. Nafarroako Gobernuak, Berrikuntza, Enpresa eta Enplegu departamentuaren bitartez, 211.807 €-ko diru-laguntza eman dio Nafarroako Merkatari Elkarteen Federazioari, Nafarroako Merkataritza Modernizatzeko II. Planean barne hartzen diren proiektuak garatu ditzan. Plan horren helburua, enpresa txikiak modernizatzea eta horien lehiakortasuna hobetzea da. Zehatzago, proiektu horien bidez, generazio berriei lekukoa ematea, komertzioen erosketa eta afiliazio zentralak sortzea eta leialtze-sistema bat eratzea da lortu nahi dena.
Laguntza hori jasota geratu da gaur goizean José María Roig Aldasoro kontseilari jaunak eta Federazioko ordezkari Inmaculada Abinzano andreak sinatu duten hitzarmenean. 
211.807 €-ko diru-laguntza horrek aurrekontu osoaren %70 osatzen du. 107.590 € leialtze edo fidelizazio proiektura bideratuko dira; 56.725 € generazio aldaketa helburu duten ekimenetara; eta gainerako 47.492 €ak, berriz, erosketa-zentralak ezartzera.
Nafarroako Merkatari Elkarteen Federazioa, Foru Komunitatean dagoen mota horretako bakarra da. Merkatari elkarte desberdinak barne hartzeaz gain, Nafarroako komertzio txikien zati esanguratsu bate re ordezkatzen du. 2008an zehar, Nafarroako Komertzioak Modernizatzeko II. Plana egiten parte hartu duen Federazio horrek, Planean bertan jasota dauden sektorearentzako proiektu garrantzitsuak garatuko ditu; hau da, generazio aldaketa sustatu eta eskualdatzeen poltsa sortuko du, komertzioen erosketa eta afiliazio zentralak sortuko ditu, eta leialtze-sistema bat eratuko du.
Gogoratu beharra dago Nafarroako Gobernua Komertzioa Modernizatzeko II. Plana garatzen ari dela. Plan horrek barne hartzen ditu, besteak beste, generazio aldaketarako kudeaketan merkatariei laguntza ematea, interesa duten gainontzeko gaituei negozioa eskuratzeko eskualdaketak ahalbideratzea, sektoreko elkarteak sustatzea, sektore berdinean dihardute lurralde-eremu desberdinetako enpresen arteko kontaktu eta topaketak sustatzea, eta merkatari elkarteen ekimenei laguntza ematea, zerbitzu-emateak eta bezeroen leialtze sistemak garatu ahal izateko, Internet bidez.

Diruz laguntzeko moduko jarduerak
-Generazio-aldaketari laguntza eman eta eskualdatze-poltsa sortzea, proiektu hori abian jarri eta kudeatzeko ekintzen bidez zehaztu da. Proiektuaz arduratzen diren langileek honako egitekoak gauzatuko dituzte: enpresari berriak sortzeaz arduratzen diren erakundeekin, enpresari gazteen elkarteekin eta familiako enpresekin koordinatzea; merkatarien irudia hobetzeko sentsibilizazio eta hobekuntza ekintzak; eskualdaketen poltsa sortzea, merkatarien borondatezko inskripziotik abiatuta; prozesuaren aholkularitza eta jarraipenerako ekintzak garatzea, bai famili barneko generazio-aldaketan, bai gainerako eskualdaketetan; enpresak sortzeko aholkularitza arloetan diharduten erakunde publiko desberdinekin lankidetza-ekintzak garatzea; burututako ekintzen jarraipen eta balorazio txostenak egitea, eta proiektuaren jarraipena egiteko beharrezkoak diren jarduera-proposamenak gauzatzea.
-Komertzioen erosketa eta afiliazio zentroak sortzea, proiektuaren garapen eta kudeaketarako ekintzetan oinarrituta; erosketa-zentralak integratzera bideratutako laguntza-teknikoko neurrietarako, diru-laguntzak tramitatzeko, erosketa-zentral berriak irekitzeko bideragarritasun-azterlanak egiteko; eraikitze bidean dauden zentralei jarraipena egiteko, zentral berriak irekitzeko interesa sortu den sektoreetan merkatariak sentsibilizatzeko (ehungintza, lurringintza, loradendak, elektrizitatea, altzariak eta bitxigintza); zentral-mota berriak garatzea, landa-guneetako Nafarroako merkatari txikiei egokitutakoa; eta zenbait lankidetza-hitzarmen garatzea.
-Leialtze-sistemaren garapena, honako ekimenetan zehaztuko dena, besteak beste: komertzioei zuzeneko mailing bat egitea, proiektua kaleratu dela jakin dezaten; proiektua aurkezteko ekitaldia; tokiko merkatari elkarteekin bilerak; programaren teknikariei kudeaketan eta sarean prestakuntza emateko saioak; leialtze-txartelak ematea, eta informazio-puntuak sortzea.

